
E o ne fa coêuxe un-na pugnatta pin-na:

E doppo o se ne va tranquillamente

Dove dormiva i Cavalier del dente.



O posa o so pan-chêutto, e adaxio, adaxio

L’accosta l’oeggia ä porta quanto o pêu;

E o sente (miae un pittin che brutto caxio)

Che tutti duî ronfavan comme bêu;

O l’intra, o l’arve a porta, e cian-cianin

O te ghe versa in letto o pugnattin.



Scin che cada a menestra a l’è restâ.

Ognun o se a dormiva comme un tasso;

Ma quando a l’è vegnûa freida zeâ

Un de doî o s’addescia, e o dixe: C....!

E credendo trovase descoverto,

O l’attasta... « Ch’a o segge?... a o l’è de çerto!



Ghe n’è un pö comme ninte!... oh diâo beghin!

Stemm’a vedde.... mae paeì o s’è sciuppôu....

Oh tae! ch’o m’ha condïo da fradellin!...

Addescite! » E frattanto o te ghe molla

Un pugno e un pâ de casci ogni parolla..



Sveggiôu l’atro, commensa un-na battaggia

Che mai forse l’eguale a no gh’è staeta:

Se boffa, se tempesta, e picca, e sbraggia,

Ognun o zûa a de non aveighea faeta.

Pè ciû d’un’oa son staeti a litigâ

Dando un a l’atro a colpa da fritâ.



Quando aveivan zà tösto perso o sciôu

Ghe commensò a vegnî un pö de spaghetto:

« Cose ha da dî o Pittô ch’o l’è arragiôu,

Comme o veddiâ che l’emmo faeta in letto?

Cammeadda..... manaman in to ciû bello,

Doppo e lasagne capita o canello!



Assosfemose, amigo, pè caitae

Primma ch’e äie se fassan ciû scûe,

Che mi veddo zâ un fracco de legnae

Chi me vêu cêuve drito in sce costûe!

Eh! Fortun-na!! ti gi i comme e stagiôin!...

Dunque fa presto e infiemose i cäsôin ».

